
SAOPŠTENJE ZA JAVNOST
Sekretarijat RCC-a predstavio svoju misiju, prioritete i aktivnosti evropskim i evro-atlantskim institucijama u Briselu 
BRISEL/SARAJEVO, 23. jun/lipanj 2009. godine – Stručnjaci Sekretarijata Vijeća za regionalnu saradnju (RCC) predstavili su danas misiju, prioritete i aktivnosti organizacije predstavnicima evropskih i evro-atlantskih institucija aktivnih u Briselu. Prezentacija je održana u prostorijama Ureda za vezu Sekretarijata RCC-a. 

Cilj prezentacije je bio približiti rad RCC-a širem krugu zvaničnika, diplomata, te predstavnika poslovnog sektora, civilnog društva i medija u Briselu, informirati sve relevantne aktere o naporima RCC-a na polju regionalne saradnje u Jugoistočnoj Evropi (JIE), te  prikupiti povratne informacije od predstavnika regije i međunarodnih donatora o njihovim interesima i prioritetima.  
Učesnike su pozdravili generalni sekretar RCC-a, Hido Biščević, i šef Ureda za vezu u Briselu, Stanislav Daskalov. Detaljnije prezentacije su imali zamjenica generalnog sekretara i šefica stručnog tima, Jelica Minić, te stručnjaci u oblasti ekonomskog i društvenog razvoja, infrastrukture i energetike, pravosuđa i unutrašnjih poslova, sigurnosne saradnje, izgradnje ljudskih potencijala i parlamentarne saradnje.  
„RCC se tokom prethodne godine profilirao kao ključni partner Evropske unije i međunarodne zajednice za pitanja vezana za regionalnu saradnju i razvoj u Jugoistočnoj Evropi,“ rekao je Biščević.  
„Jačanjem regionalne saradnje, JIE šalje jasnu poruku o svojoj spremnosti da napravi daljnje korake na evropskom planu. Ovo je naročito značajno u kontekstu trenutne političke klime i uticaja globalne ekonomske i finansijske krize na region.“

Stučnjaci RCC-a predstavili su dostignuća i planove organizacije, te detaljno objasnili kako je napredovanje članica RCC-a iz JIE na putu evropskih i evro-atlantskih integracija povećalo potencijale i spremnost na regionalnu saradnju. 
Ovaj događaj nastavlja niz prezentacija koje su 2008/2009. godine održane diljem JIE. Skoro 1.000 predstavnika državnih administracija, poslovnog sektora, civilnog društva i medija prisustvovalo je prezentacijama rada RCC-a u Kišnjevu, Sofiji, Beogradu, Podgorici, Skoplju, Zagrebu, Atini, Ankari, Sarajevu, Tirani i Prištini. 
________________________

Kao nasljednik Pakta stabilnosti za Jugoistočnu Evropu, Vijeće za regonalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na šest prioritetnih područja: ekonomski i društveni razvoj, infrastruktura i energetika, pravosuđe i unutrašnji poslovi, sigurnosna saradnja, izgradnja ljudskih potencijala, te parlamentara saradnja kao tematika koja prožima sva područja. Sjedište RCC-a je u Sarajevu, Bosna i Hercegovina.

